
Кожнае мастацтва гаворыць “пра адно і тое ж” на сваёй мове, яму 
ўласцівай. Нават вербальны дыскурс акцёр, напрыклад, імкнецца разгарнуць 
і прадставіць спосабамі і сродкамі, што значна адрозніваюцца ад тэкставай 
першаасновы. Стэфанія Станюта прызнавалася, што ёй і ў жыцці “куды 
лягчэй штосьці мімікай, жэстам ці інтанацыяй паказаць, пластычна выявіць 
<...>, чым паслядоўнымі, упарадкаванымі фразамі” [4, с. 133]. Актрыса, для 
якой мова танца, руху была блізкай стыхіяй, вобразнае мысленне ўспрымала 
перш за ўсё ў яго пластычнай увасобленасці. “Вобраз пластычны для мяне, – 
гаварыла яна, – найкарацейшы шлях, самы надзейны сродак данесці сваю 
думку да другога чалавека. Выявіць рухам, выразам твару, вачэй. Бывае, так 
захочацца, каб чалавек вось зараз жа, у адзін момант з табою пабачыў тое 
дрэва ці бераг ракі, пра якія ты яму кажаш, што нават забываешся на словы, 
ці не давяраеш ім, успрымаеш іх як нешта сумнае, адцягненае, а мо проста 
ўжо зашмальцаванае – і ў ход ідуць рукі, плечы, розныя ківы галавой і 
голас...” [4, с. 133]. 

Да невербальных знакаў, якімі карыстаюцца розныя мастацтвы, 
адносяцца іканічныя знакі. Паняцце гэта ўведзена ў семіётыку Ч. Пірсам, які 
бачыў асноўную адметнасць іканічных знакаў у тым, што яны суадносяцца з 
рэферыруемай рэальнасцю па падабенству.  

Іканічныя знакі падзяляюцца на некалькі катэгорый. 
Сярод іх вылучаюцца іканічныя жэсты (або кінемы), якімі часта 

суправаджаецца і семантычна падмацоўваецца маўленне. Іканічныя жэсты 
ўяўляюць сабой знакавае выражэнне невербальнага характару. Яны 
рэалізуюцца ў непасрэднай практыцы вуснага маўлення. 

“Нават у тых сітуацыях вуснага сумоўя, калі моўныя адзінкі 
з’яўляюцца пераважаючымі, дамінуючымі спосабамі выражэння і трансляцыі 
сэнсаў, апошнія, як правіла, афармляюцца структурна і кадзіруюцца не 
аднымі толькі натуральна-моўнымі сродкамі, але таксама знакавымі 
элементамі паставаў, мімікі і знакавымі рухамі розных частак цела” [1, с. 46].  

Выкарыстанне іканічных жэстаў як падмацавання / суправажэння 
маўлення паказвае на тое, што такім чынам пашыраецца падтэкставы змест 
паведамлення. У якіх адносінах іканічныя жэсты, характэрныя для сітуацыі 
вуснага маўлення, знаходзяцца з вербальным тэкстам, у прыватнасці з 
тэкстам літаратурна-мастацкім? Перш за ўсё трэба адзначыць, што іканічныя 
жэсты фіксуюцца ў наратыве аўтара або апавядальніка. Апісанне іканічных 
жэстаў уваходзіць у агульнае апісанне персанажа.  

Патрэбна мець на ўвазе тое, што іканічным можна назваць не кожны з 
апісваемых у творы жэстаў таго або іншага персанажа, а толькі той, які 
заключае ў сабе пэўнае значэнне, які з’яўляецца знакам чагосьці, 
абазначаемага ім. Такія знакі непасрэдна звязаныя з сітуацыяй маўлення, з 
абставінамі сюжэтнага развіцця. 

Апісанне іканічнага жэста персанажа можа стаць яскравай дэталлю 
наратыву. У рамане “Завеі, снежань” І. Мележа пры апісанні паводзін 
Дубадзела, які прыехаў да Ганны з прапановай стаць яго каханкай, іканічны 
жэст персанажа паказвае пэўную збянтэжанасць, няёмкасць у прысутнасці 
Параскі гэтага заўсёды ўпэўненага ў сабе, саманадзейнага і душэўна 
грубаватага чалавека.  

“Дужы, жылаваты, у шынялі і ў ваеннай шапцы, Крывароты, адразу 
заўважыла Ганна, трымаўся неяк нязвыкла лісліва і разам афіцыйна, і гэта 
зацікавіла яе. Ён неахвотна прысеў на крэсла, калі Параска, таксама цікаўна 
зірнуўшы на яго, запрасіла сесці, мякка сказаў, што сядзець асабліва няма 
калі – справы. Пра гэта гаварыў, здавалася, не толькі ўвесь яго выгляд, але і 
палатняны партфель, які Дубадзел трымаў на каленях і па якім неспакойна 
бегалі яго пальцы” [2, 16]. Гэта дэталь, прадстаўленая ў выглядзе іканічнага 
жэста, адразу прыкмячаецца і вылучаецца ў апісанні, паколькі выяўляе 
нехарактэрнае ў паводзінах персанажа. Звернем увагу і на тое, што персанаж 
тут называецца дваяка: і па мянушцы, і па прозвішчу. У першым выпадку ён 
успрымаецца з пункта гледжання Ганны (“заўважыла Ганна”), у другім – у 
большай ступені з пункта гледжання апавядальніка.  

Варта, дарэчы, заўважыць, што ў вышэй прыведзеным прыкладзе мы 
маем справу з іканічным жэстам міжвольнага характару. Іканічныя жэсты 
падзяляюцца на ілюстратыўныя і эмблематычныя, або звязаныя / незвязаныя 
з пэўным дыскурсам.  

“Іканічны жэст можа выяўляць дзеянне, якое суадносіцца з ім, і 
атрымоўваць інтэрпрэтацыю як пры наяўнасці абавязковага вербальнага 
кантэксту, выступаючы ў функцыі ілюстратыўнага жэста (ілюстратара), так і 
пры адсутнасці такога, выконваючы ролю эмблематычнага жэста, або 
эмблемы” [1, с. 47]. Пэўным жэстам можа суправаджацца адпаведнае 
выказванне персанажа. У гэтым выпадку жэст называецца ілюстратыўным. 
Эмблематычныя жэсты не звязаныя непасрэдна з выказваннем.  

У К. Чорнага, як вялікага майстра псіхалагічнай прозы, рухі, жэсты, 
міміка персанажаў маюць заўсёды істотнае значэнне ў агульнай 
псіхалагічнай характарыстыцы. Пісьменнік часта карыстаецца жэстамі-
ілюстратарамі, суправаджаючы рэплікі герояў апісаннем іх знешніх паводзін, 
рухаў у прасторы. 

У рамане “Бацькаўшчына” пры апісанні аўтарам апусташэння 
Гушкавай хаты ад распрадаваемай дзеля набыцця зямлі маёмасці чытаем: 

“Няміра, як сабралі ўжо воз як мае быць і гаспадыня паклікала ўсіх у 
хату снедаць, паглядзеў на воз, паківаў галавою і не сцярпеў:  

– Я думаў, што вы адно сёе-тое прадасце, аж усё як ёсць...” [5, с. 34]. 
Аўтар карыстаецца такімі трафарэтнымі абазначэннямі для перадачы 

праз знешняе ўнутранага стану героя, яго адносін да таго, што адбываецца.  
Аднак сапраўдная псіхалагічная глыбіня і падтэкст з’яўляюцца там, дзе 

аўтар звяртаецца да тонкай нюансіроўкі ў выяўленні адпаведнасці паміж 
знешнімі праявамі герояў і іх унутраным станам. Героі Чорнага не толькі 
прыслухоўваюцца да сваіх уласных адчуванняў, але і вельмі чуйна адносяцца 
да стану іншых. Вось паказальная ў гэтым плане фраза: 

“На сынавым твары нічога не заўважыў ён новага ад гэтага 
паведамлення” [5, с. 33]. Гэтак старэйшы Гушка шукае на сынавым твары 
адзнакі рэакцыі на яго расказ пра задуму набыцця зямлі, імкнучыся 
зразумець стаўленне сына да гэтай справы не толькі ў непасрэдным адказе, 
але і па выразу твару.  

Пры аўтарскім апісанні самога старэйшага Гушкі таксама звяртаецца 
ўвага на перадачу ўнутранага праз знешняе. Адчайная рашучасць Гушкі, які 
вяртаецца дадому, у апусцелую хату, ажыццявіўшы ўрэшце сваю задуму, 
расквітаўшыся з уласным набыткам дзеля дасягнення выпеставанай мары, 
перадаецца такім чынам: “Ён вельмі рухава ўваходзіў у двор” [5, с. 35].  

У сучаснай літаратуры актыўна практыкуецца выкарыстанне графічных 
спосабаў прадстаўлення тэксту, калі сама форма яго арганізацыі набывае 
пэўнае канцэптуальнае значэнне. Найбольш выразна праяўляецца дадзеная 
тэндэнцыя ў такой стылявой плыні сучаснай літаратуры, як візуальная паэзія. 
У падобных творах на першы план выходзіць, па сутнасці, прыём як галоўны 
момант арганізацыі змястоўна-фармальнай цэласнасці. Гэта з’ява, якая 
становіцца сёння даволі пашыранай, пакуль што не атрымала ўсебаковага 
асэнсавання ў літаратуразнаўчай навуцы  

Візуальнае ў сучаснай сацыякультурнай прасторы ў пэўным сэнсе 
замяшчае сабой вербальнае, выконваючы семантычныя, азначвальныя 
функцыі. У такой сітуацыі літаратура вымушана шукаць сродкі для 
адаптацыі да новых умоў існавання. Як адзін з магчымых адказаў на выклікі 
часу варта, напэўна, разглядаць развіццё ў сучаснай літаратуры жанравых 
разнавіднасцей, характэрнай прыкметай якіх з’яўляецца выкарыстанне 
фігуратыўных уласцівасцей тэксту.  

Даволі папулярнай з’явай становіцца апошнім часам візуальная паэзія, 
творы якой уяўляюць сабой спробу паяднання змястоўных і выяўленчых 

бакоў вершаванага тэксту. Структура верша, якая сама па сабе валодае 
значна большымі экспрэсіўнымі магчымасцямі ў параўнанні са структурай 
празаічнага тэксту, надзяляецца ў такім выпадку яшчэ і дадатковымі 
функцыямі. Паэтычнае выказванне перадаецца не толькі з дапамогай 
прывычных спосабаў вербальнага выражэння, але і “малюецца” самім 
тэкстам, выяўляецца графічна. Сярод разнастайных па сваёй форме твораў 
візуальнай паэзіі вылучаюць перш за ўсё фігурныя вершы.  

Як нам уяўляецца, прыёмы візуалізацыі тэкставай прасторы, 
выкарыстоўваемыя сучаснымі паэтамі, скіраваны перш за ўсё на стварэнне 
эфекту незвычайнасці (“остранения”, тэрмін Б. Шклоўскага). Менавіта 
такога выніку імкнецца дасягнуць, напрыклад, А. Спрынчан, 
эксперыментуючы з графічным афармленнем тэксту: 

Сня*ынка 
Падае на кры*, 
І кры* 
Кры*уе неба крыкам... [3, с. 30]  

Усяго адна толькі літара ж заменена тут на сімвал *, а разам з тым 
верш маладой паэтэсы набыў нейкае нязвычнае сэнсавае адценне, новае і 
нечаканае набліжэнне да рэальнасці. А вось беластоцкі паэт Я. Чыквін 
раздзяляе словы верша на асобныя склады і па-новаму спалучае гэтыя 
часцінкі, таксама атрымоўваючы ў выніку тэкст, які здзіўляе сваёй 
незвычайнасцю: 

шэ рышум да жджу надха тай 
ве тах ўсту дні стра ха ватай [6, с. 14] 

Кожны з відаў мастацтва па-свойму выяўляе і выражае як сваю 
сутнасную прыроду і прызначэнне, так і адносіны да рэчаіснасці. Разам з тым 
існуюць і пэўныя агульныя моманты, якія збліжаюць розныя віды мастацтва, 
выяўляючы цэласнасць агульнай мастацкай сістэмы. Пры ўсёй непадобнасці 
матэрыялаў кожнага з мастацтваў, сродкаў і спосабаў іх выражэння, на 
пэўным узроўні можа ўсё-такі быць выяўлена некаторая ступень еднасці ўсёй 
сістэмы мастацтваў. 

